
La ciudadana y el ciudadano que queremos

Propicia la vida
en democracia 

comprendiendo los 
procesos históricos

Ompoquin chiaid
Bedanquin tantiamiaid

Umbi tantiaid (do) champi (bo) dadampi (bo):

Nëid dadauate isbante mibi chedona nec. Nëidëmbi mibi chedo 
dadpen udictsëc tantiamec tantiatiadquio icnuc. Mibi ismequido 
tedi tsidadash tabadquin nëid dadauate nabanombi. Mibi chedo 
menebannun, ma nëid isquin dadauaic bacuëbo bëdambuen 
dadauaquin tantiabenquido icnu queshun. Mibi ismequidon 
chuibanac. Adembidi min papachedotsen chuimec. Min buchido 
chedotsen chuimec. Min shubun icquido utsibo teditsen chuimec. 
Ma mibichedo anquiadtequid icnuc queshun dadauaid nec. 

Nëid dadauaten nabanaidën cuëntebed poesia caid 
chuibanaid iqueque isban. Aido isbanec onquequin tanec, 
cudënquin tanec min onquetembi onque. Min shubun icquido 
bëdambuen chuibanec, nimëducquidobëta cute  chedotsen 
bëdambuen dayunuaic. Aden nabanec utsibobëd bëdambuec 
tabadtetsen mibi anquiadec. Dadauate shubu yacnouësh, mibi 
tabadacnouësh quec chedo.

Nëid dadauaquin chuibanaidën mibi chedo udictsëc dadpenquio 
anquiaquec. Mibichedo nëid bëdaidquio chuibanaid isec 
anquiadec quequin tantiembi. 

Bëdambuen isec anquiadcueded.

¿Atoda poesia capec?

Poesia caid bëdambuec utsibi chiec onquiaid nec. Aidëmbi bacuëbo 
utsitedimbobi anquiadec. Abi icacnouëshi, onquequin tanec. 

Cuishonquequin mamëncuededquin onquequin tanec. Aden nabanquin 
bacuëbon tantienquio icbuedi abi onquiacpadembi utsi tedi anquiadec. 
Utsi tedi aton dayun icquid tedi chuiquin tantiabanec. 

Cuëdëntequidtsen iqueque tanec, cuëdëncueded.

Min dada shëquëcaic cuëdënte chedo iquec. Utsi cuëdënte chuca 
icnubi, ënden mibi cuëdënaidobi matsesënan dadauaid iqueque tanec 
cuëdëncueded. 

Mibi bunec quequin tantiembi bacuëbo abitedi dadampibëdi champibo. 

Bëdambo nuqui iquec,

mimbi ubi nashunnuc,

mibi bëdambo iquec, mibi caimbi,

umbi natequid icnuc,

ubi abentsen nashuntseccho, mibi caimbi,

mimbi ubi nashunnuc,

umbitsen mibi nashunembi,

adec nuqui bëdambo iquec.

Poesia anquiadnuna

Ubi icacno

Acte ënapenquio icquid nec,

masi iquec, mactac iquec, nidaid piu iquec, 

matses abi yacnobi tabadaid iquec,

nuambo nidaid icquid nec,

actedapa dëccuësquiaid nec.

Cute dadpen tabadacno nec,

umumbo shubuuatequid chedo tabadec,

cute dadpen tabadacno nec,

ushë chënquequidën cute machëncac tëdion, 

manuatiadquio dauebudquio iquec.

Chian, acte cuidimpi, acte dada quec chedo iquec,

matses abitedishunquio bunaid nec,

adquidquio cun nidaid nec.

Cumpabimbuecquid nec,

cuntabimbuecquid nec,

dadauate shubu umbi bunaidquio,

mibi yacnouësh anquiadnuec nidebi,

ubi anquiadtequid dadauate dayunuaquidquio mibi nec.

Badiadnuc ubi chosho issash mibi mamënec,

badiadnuc ubi chosho isash ubi puduedmec, 

mibi mamënec. Mibi yacno puduedquimbi, 

ubi ismequid adac caimbi.

Bëdambo icquin, anquiadte bunquin,

mibi nibëdnuc anquiadenquio ictsiabi,

dadauate shubu umbi bunaidquio,

ue chonoc mimbi manuamiac,

cuishonquec auëshquio cuëdënebi,

dadauate shubu umbi bunaidquio,

mibi yacnouësh anquiadnuec nidebi.

Cun dadauate shubu

Inchëshën ushë,

baded matsesbëd iquec chuesa mibi nec,

mibi nidan unëspenquio icquimbi

mibi bunembi,

inchëshën ushë 

chupenquio chënquequid, 

mimbi sedshunac inchëshën, 

tsadquin,

mibëd icquid uispa isec tëdion, 

tsadebi,

inchëshën ushë 

abitedimbo mimbi isec.

Inchëshën ushë

Dadauaic puduedec cuëdënte

Bacuëbo chiec cuëdënte

Adac bacuëbo, adac bacuëbo, 

¿midapad ique?, ¿midapad ique?

Bëdambo iquebi, bëdambo iquebi,

adbidi iquebi, adbidi iquebi.

Midapad ique bacuëbo

midapad ique.

¡Bëdambo!

Mibi chedo adac caic nebi.

¡Bëdambo iquec!

Bëdambo icquin tannuna bacuëbo,

bëdambo icquid icnuen, 

midapad ique bacuëbo, 

midapad ique. ¡Bëdambo!

Sedinan codocaic

Sedinan codocaic, 

codocaquimbi aton chiun codouaic,

codocaiqui cuëdënec,

codocanubi bacuëbo cuëdënec,

sedinan codocaic, 

codocodo sën sënnuen aton, 

chështempi codouaic,

sedinan codocaic.

Podochued

Podochued cunquequidën capuquid,

mibi bëdapactsëc icquid nec,

podochued cunquequidën capuquid,

umumbo icquidbëd ushucquid.

Abu umubëd abu ushubiecquid, 

ambobi tsadto, ambobi, ambobi,

tsadtote bunenquio mibi iquec,

podochued cunquequidën capuquid,

abu umubëd abu ushubiecquid, 

cunquequidën mibi buanec

ënapenquio.

Cute podo

Cute podo paëdbudnec,

cunquequidbëtan acte bëcuncaquidën cuncac,

abi cute shëquëcaic, 

cute podo paëdbudnec,

cunquequidbëtan acte bëcuncaquidën

cuncac, abi Cuishonquec,

cunquequid cunquec,

cute shëquëquec cuishonquec,

cute podo paëdbudnec,

chuca poduebi quec.

Cute podo buntac

En is, cute podo buntac bëdapactsëc iqueque,

bëdamboshë cute podo bunta nuadec,

teshunnenda, dëdenda, 

tiboquete bunec. Ushëtsen bunec,

cuishonquec, tabadec. 

En is, cute podo buntac bëdapactsëc iqueque,

utsi utsiec isadec,

piumbo, umumbo bëshpiu bëshpiumbo,

bëdamboshë cute podo bunta nuadec.

Bacuëbo

Padasquec chucuenacno bacuëbo iccondash,

padasquebudec ichactoquimbuaccondash.

¡Bacuëbo!

¡Atoda!

¡Nestan!

¡Atondan!

¡Abun!

¡Acten!

!A¡



19

Cunquequid nec

Cunquequid cunquec abi ënëdacno cuësquec 

acquimbuec cunquec cuëdec,

bëdiambo cunquec bëdiactsëc cuëdec, 

cuëdenquio iquec bëdiactsëc cunquenubi, 

cute podo shëquëquec,

cuëdenquio iquec cunquequimbi bëcuncaibi,

isadenquio icquimbi cun manëdaid, 

shëquëquesho tantiembi, 

cunquequid cunquec abi ënëdacno cuësquec.

Uispa chedo, shocosh taboten sedacbimbuec,

inchëshën abucquio usudcuededec

utsi utsiec isadec, 

nëdënquiacbiecquid utsi utsiec, bebedquembuec 

isadnubi, utsi ushumbo isadec,

abucquioshë  nec.

Bedshun istiadquio icnubi abucquio nec,

ambobi abëd icquid inchëshën ushë

nuambo usudec.

Badiadnubi ushma-ushmactsëquio yanec

nidannec.

Uispa chedo

Canon nidec nuëcquid bedquid

Adac dadauaquido

Canon, canon nidec, 

canon nidec nuëcquid bedquid,

canon, canon, canon nidec, nidec, 

nuëcquid bedquid.

Adac dadauaquido dadampibo.

¡Ai

Adac dadauaquido champibo. 

¡Ai

Adac bacuëbo ismequid.

¡Ai

Adac abitedimbo.

¡Ai

Dadauate ubëd icquid

Dadauate ubëd icquid nec,

bedaidquio nec, 

umbi tantienquio icsho,

abëdi onquequin ubi anquiacquid nec,

umbi tantesauaidtedi dadauaten menebi,

umbi bunaid icsho dadauaten menebi,

umbi isenquio icnuc,

abi otacquio uec. 

Umbi bedtuidquin becaduaqui ubëdi onquianec,

dadauate bëdaidquio nec.

Cun papa peduano

Mapidequid

Cun papa peduano nec,

cun tita peduana nec,

ubitsen peduano nebi,

adquid iquec cuishonquebi.

Mapidequid cho chuec,

mapidequid nidannec,

mapidequid uidenquiocquid nec,

dayacquioshëcquid,

utsi bëyuc nidnubi, 

utsi tsiuec nidannec,

abitedishumbi buanec, 

deccuësquianquioshon.

Cuishonquete

Cuëmëdaid nibëdquid nebi, 

tishaidi nebi. 

¿Midapadembimbi mibi cuëmpe? 

“Cuishonquequid nebi cuishonquiad cuënaidi nebi”.

¡Bedamboshë icquid mibëd icpashun!

¡Bëdamboshë cuishonquiaid iquec!

Bëdamboshë icquid cuishonquete,

mibi abitedi ushën cuënte bunebi,

ma mibi mamënnu queshun,

ubi cuëdënnubi.

¡Bedamboshë icquid mibëd icpashun!

Cumpa capuec nidec

Cun papa capuec nidec,

capuec, nidec, capuec, nidec,

cun papa capuec nidec,

adec nidquimbi, 

nëishamëdapa istuidosh.

¡Pun!

Nëishamëdapa cuenosh.

¡Ishsh!

Adshobi cumpan cuesosh.

¡Pun pun!



26

Cunta ubi dayunuaquid nec

Tita ubi dayunuaquidquio mibi nec.

Ubi tantiaquidquio mibi nec,

mibi bunembi tita ubi dayunuaquidquio icsho,

mimbi dayunac bëdamboshë iquebi,

mimbi bunac bëdambo iquebi,

ubi tantiec, ushtepadën mibi isucunquid nec,

ubi nëncuenan, mibi natianuc, mibëdi shubiebi,

ubi bunduacsho, mimbi ubi nashunec tita,

mibi nibëdnuc bëdambopenquio ictsiabi,

mibi nibënquid ictsiabi tita,

seta dadpen matanmec,

mibëd icte bunebi tita.

Cunta tantiaid ushë

Nadquid mibi nec tita,

uanno cun mado iquec, 

quesa mibi nec tita,

uanno cun champi iquec, 

quesa mibi nec tita,

cun bacuëbo istannu cac 

icsambo ichitec, cuna nibëdchitec 

quesa mibi nec tita.

Nadquid mibi nec tita,

abi uanno icanobi min bacuëbo,

mibëd icacbimbuen, 

min uintenshunquio, 

min bacuëbo tantiaquidquio

mibi nec tita.

Utsi yanec

Seta utsi yadec,

aden naimbi cabuedi utsiec, 

tantiaduaic.

Aidquio naimbi cabuedi,

utsiec tantiaduaic,

nuquin dada utsiec yanuaic

nuqui tsësiobudnuc.

Adec utsi yanquid icnubi,

matses mibëd bëdambo

icquid utsiec yantiapimbo iquec, 

abi mibëd bëdambo iquec.

Cumpa tantiaid

Cumpa nec quequin tantiaid dadpen iquec.

¿Atoda papa nepec? Mibi caumbi papa, 

adshun isac mibi ubi chuiquid nec papa. 

Ushëbimbuecquid mimbi nec papa,

abitedi ushëmbi mibi isembi,

bëdaidquio cumpa iquec,

chonuadec uinmabudash choshobi

umbi pudunquin dayunac, ubi abuc

cadotannec, mibi ubëd

bacuëmpibitsec onquec,

ubëd mibi mamënquid mibi nec papa,

cun chuiquidtapa mibi nec papa,

mimbi dayunuac bëdambo iquebi papa.

Pete

Petequid tedi, 

nuëmbo icquid nec,  

nuëmbo icquid nec,

tsënënmianquid iquec,

uidënmianquid iquec

canitequid

nuamboshë,

dada bushcu ubi icmenquio

iquec.

Cachinampi

Cachinampi cuëdec,

pio, pio, pio.

Bundoquimbuash tabadec,

iquenduashbidi.

Anin piacbo nibënec,

capishtompibëta, 

istuidshun chemebanec

dayunuaquintsen.

Anin podon usudash, 

bëdambuec tabadtsec

badiadash isucunnush,

cachinampi ushec.

Caniabo

Caniabo cute podo buntacbimbuecquido,

abitedi ushënquio cute podo matuashquenquio iquec,

cute podo buntacbo ictequid ushë iquec,

caniabo ictequid ushë icuaic,

chido buntacbo ictequid ushë iquec,

uidënquio icquido caniabo, 

bëdambo isadquido.

Ushë chuash isadacbimbuecquid mibi iquec,

cute podo buntacbo ictequid ushë iquec,

cute podo buntacquio icbuedi,

pinubëtan, madinën machiac,

shënibudquid neuaic,

caniabo cute podo buntacbimbuecquido nec.

Matses bëdambo icquido

Matses bëdambo icquido, 

shubudapauash tabadquido matses, 

matses cuëmedaidpenquio nec,

abitedi matses nec.

Tsidadabi icquidi quenennëdaido matses,

aton nidaid nuambo icquido matses,

matses bëdambo icquido nec.

Tsidadash matsescaic chonuadquido

aton shubu yacnouësh,

matses tedi tsidadash tabadquido,

quenenash tabadquido,

tsidadash capuesa nec.

Capuquin tantiaquidombo matses,

bëdambo icquido, 

abitedi matses nec.



34

Cucadacha

Cucadachan, 

bombocha bedaccondash, 

bëcunte dadpenquiocquid,

aton chaya menenun,

cucadacha, 

cucadacha, 

caputiapimbo iquec,

tsiuecquid taëmpi nibëdnuc,

taëmpi abi daëdi nibëdnuc.

Coquesh croky

Croky, croky,  croky, croky,

croky, croky,  croky, croky,

coquesh pudun pudunec,

shubun puduedosh,

codocate yacnouësh,

pupudun pudunec puduedosh,

aton uete dayun isash,

cun chi dacuëdtanec sidquiosh,

coquesh pundun pudun,

abentsëc pudundotanec,

cun chin tëueten tsadtosh,

coquesh shubun yacno icquid,

pundundotan pudundotan, 

pudundotanec.

Cachina tududeta

Isondambi cuntan cachina bedaid,

aton shubun tishenquiocquid,

codocaten tishondash,

nantanquiobi tishondash,

aton shubun tishenquio iccondash,

cachina tududetan,

tishosh 1, tishosh 2, tishosh 3 ted,

cachina tududetan,

tishosh 4, tishosh 5, tishosh 6 ted,

cachina tududetan,

tishosh 7, tishosh 8, tishosh 9 ted.

Midambo cachina tududeta iquec,

ma adembi tishpanuna,

ma adembi tishpanuna.

¡10 ted!

Uicchunëmpi

Uicchunëmpi shëquëquecuededec,

aton incuentempi chun chun chun.

Abitedishun isnuc,

taëmpi cadotannec,

chun chun chun,

podompitsen cadotannec,

chun chun chun,

abitedimbo niquec,

ënëdenquio iquec shucquec.

Bacuëbo ismequid

Bacuëbo ismequid chonuadquidquio, 

mibi nidacnobi mimbi tantiaid buanquid mibi nec,

ubi isme dadauatequid bëdaidquio,

ubi isme podquied bëdaidquio, 

ubi isme utsiec yantequidquio, 

bacuëbo ismequid,

ubi isme chonuadtequidquio,

ubi isme bëdambuec tabadtequidquio,

bëdaidquio ismenush ushënquio,

inchëshëmbi chonuadquid mibi nec,

uinmabudenquio chonuadquid mibi nec,

bacuëbo ismequid bacuëbo, 

mëmuntiapimbo bacuëbo cuididi quequid icnubi,

chieshtuenquio iquec chonuadquid mibi nec,

bacuëbo ismequid chonuadquidquio

mibi nec.

Badiad

Ushash isunomdabi, 

adshun isac utsiecbidi tantiadondash.

¿Midapadec nepec quiondabi?

Inchësh pictsëcquio tantiadondash,

badiad nuamboshë icquidbimbuec tantiadondash,

matses tibocamequid inchësh nec,

matses chonuauaquid badiad nec, 

inchëshën, inchëshën ushëbëd uispa abi dadpen

cuishonquec tabadec,

badiadën abitedi cuishonquec

ma adequi badiadpanu

ma adembi inchësh chedon datampanu,

chuca tedi istuidbanquin

inchësh pictsëcquio tantiadondash

badiad nuamboshë icquidbimbuec tantiadosndash,

nëbi tantiabenondambi.

Bëdambo iquec caid

Badiadquidën badiadquidenquiec,

bëdambo iquebi,

incheshbuedi baidad icsho isash, 

ubëd capubuedobi cun tan tisahidbimbuec 

yanesho isash,

aden natsiambi quequin otacquio tantiaidi

abimbo yannesho isash.

Badiadquidën-badiadquidenquiec,

bëdambo iquebi

nuquin papan ictequid meniac.

Mibi “adac” caimbi

Adac, mibi caimbi,

mibi tantiactanec nebi.

 ¿Midapad iquec?, mibi caimbi,

 ada bëdacpeba quiash nebi,

 ashien mibi caimbi.

 Mimbi chuibanaid tantiate bunec nebi,

 padpidec onquetiad mibi caimbi.

 Udictsëc mimbi chuibanaid tantiate bunec nebi,

 bëdambuec nidta mibi caimbi,

 umbi tantiaid mibi icsho isash nebi,

 abimbo caimbi.

Dada shëquëcatequid

Nëid dada shëquëcatequid nec,

nëid dada shëquëcatequid nec,

min taë shëquëca nidtuidenquiocquin,

min taë shëquëca nidtuidenquiocquin,

min tae min tae min taë.

¡Eei

Nëid dada shëquëcatequid nec,

nëid dada shëquëcatequid nec,

min nite shëquëca nidtuidenquiocquin,

min nite shëquëca nidtuidenquiocquin,

min taë, min taë, min taë.

¡Eei

Nëid dada shëquëcatequid nec,

nëid dada shëquëcatequid nec,

min tsitsu shëquëca nidtuidenquiocquin,

min tsitsu shëquëca nidtuidenquiocquin,

min taë, nite, tsitsu,

¡Eei

Patompi

1 Patompi cuëdec cua,

2 patompi cuëdec cua cua,

3 patompi cuëdec cua cua cua,

4 patompi cuëdec cua cua cua cua,

5 patompi cuëdec 12,

patompi cuëdec 3 4,

5 patompi cuëdec.

Cua cua cua cua cua.

Mëdante toncatiadquio icquin ton ton caimbi

Mëdante toncatiadquio icquin ton ton caimbi,

pla, pla, pla.

Mëdante toncatiadquio icquin ton ton caimbi,

pla, pla, pla. 

Mëdante toncatiadquio icquin 

nainda cadenquio icquin

mëdante ton ton caimbi,

pla, pla, pla. 

Mamëntiadquio icnuc mamënebi,

ja, ja, ja.

Mamëntiadquio icnuc mamënebi

ja, ja, ja.

Mamëntiadquio icnuc

nainda cadenquio iquec,

mamëntiadquio icnuc mamënebi,

ja, ja, ja.

Antsadto cano mamëntequidën

Antsadto cano mamëntequidën, 

ja, ja, ja.

Antsadto cano bëdambo icquidën, 

ja, ja, ja.

Antsadto nimëduc mamëntequidën, 

antsadto cano bëdambo icquidën,

mamënnuna quiuin

mamënnuna quiuin,

quiui, quiui, quiui, quiui, nuëcquid 

mamënnuna quiuin,

mamënnuna quiuin,

quiui, quiui, quiui, quiui, nuëcquid.

Mitsana nec

Bëdambuen nanuc mitsana nec,

icsambuen nanuc mitsana nec,

mibi chuishonquenuc mitsana nec,

mibi unësquio icnuc mitsana nec,

mëdambo icnuc mitsana nec,

icsambo mibi icnuc mitsana nec,

aidën naush cate nibëdec

abitedi mitsanabi nec,

mimbi tantiacpadembi nuquin dadan naic,

bëdambuen nanuc mitsana nec.

Bacuëbo ismequid

Abitedi inchëshën ambi ismete nacnenec,

abitedi badiadën abi chuibanec,

abitedi ushëbudan ambi icsauaid nacnenec,

abitedi setan bacuëbo dayacquio icmec,

abitedi setan uinmabudashi chonuadec,

mimbi iuecshun natequid tantiec nec.

Abi icanobi tantiamec,

cuembo naid nec, 

quequin tantienquio iquembi,

bacuëbo ismequid bëdambo iquec.

Cuëdënte shubu

Cuëdënte shubu,

cun shubu padquidpenquio mibi nec,

cuëdënte shubu, 

cun dadauate shubu padquidpenquio mibi nec,

cun shubunuësh cumpabëd iquebi,

cun dadauate shubunuësh, 

cbi ismequidbëd iquebi,

cuëdënte shubu,

mibi yacnouësh, esusbëd iquebi,

cuëdënte shubu, 

matses utsi tedishun mibi bunec.

Cun matses

Cun matses bëdambo iquec,

cuta bëdambo iquec cumpa bëdambo iquec.

Cumpa bëdambo iquec,

cun matses bëdamboshë icquid nibëdec,

utsi ushën chushcananec,

utsi ushën isnanenquio iquec,

utsi ushën onquenquio iquec. 

Aidi cun matsesi nec,

aidi cumpan tsishmiaido nec,

aidi cun buchidon tishmiaido nec,

cun matses bëdambo iquec.

Tantiaquidquio cun buchido

Nadondash cun buchido,

anquiadta onquesho onquenquio, 

icquin tantiec tsadec,

nadondash cun buchido,

utsibo bëdambuen isaidën,

mimbi dadauaidën, mibi

podquied icmeshunec,

nadondash cun buchido,

mamënaidën mibi bëdambo isadec, 

dashcute bëdaidquio bimbuec,

nadondash cun buchido,

mibi bëdambo icaidëmbi,

mibi bëdambuen isec,

cun buchido tantiaquidquio nec,

adquidquio cun buchido nec.

Nuqui isedquido nec

Nebi nuqui isedquido nec,

nidaid tiquidimbo icquidën tabadec,

nuqui isedec, podo choquidon isedec, 

nuëcquidon isedec,

abitedishumbi isedec,

abitedi shubu icquid nec, 

isedanec, abitedi aton shubun niduaic,

nëbi nuqui isedquido nec,

bacuëmpibotsen anin pucunuësh

isedec chouaic, 

bacuëmpibotsen isedec chuec,

aucbidi nidnushi, 

abitedi isedquido nuqui nec.

Mibi bunembi

Mibëd icte bunebi,

naden mibi pashoshcatsëcquin chuinuec,

mibi bunebi, mibi bunebi, mibi bunebi,

baded badedquien, ënenquiocquin,

aiduidquio tantiabudec, 

mibi chieshtuacno cuëscaquin.

¿Midapadembimbi min dadan 

umbi dayunaid isadquiecnuc,

nidquin niampatsia? 

¿Midadembimbi, min uinten bitaccatsia? 

Padpiden mibi chuinu,

abitedi cun shubun icquido,

mibi bunquid ubi icme, 

badiadshun mibi padpiden, 

mibi bunembi mibi caimbi.

Ushë bëdaidquio nec

Abucquio mibi usudec,

ubi capuacnobi sedquid mibi nec,

abitedi matses mimbi isec,

mibi matsesbëd icanec nidnubi,

abitedi ushebi mibi isenquio iquec,

ictiapimbo matses iquec,

badiadnubi mibi chosho isash,

matses cuishonquec,

adac quecuededec,

mibi bëdaidquio nec,

ushë bëdaidquio nec.

La ciudadana y el ciudadano que queremos

Propicia la vida
en democracia 

comprendiendo los 
procesos históricos

y sociales. 

Se reconoce como 
persona valiosa y se 

identifica con su 
cultura en diferentes 

contextos.

Desarrolla procesos
autónomos de aprendizaje.

Gestiona 
proyectos de 
manera ética.

Comprende y 
aprecia la dimensión 
espiritual y religiosa.

Interpreta la 
realidad y toma 
decisiones con 
conocimientos 
matemáticos.

Se comunica en su 
lengua materna, 

en castellano como 
segunda lengua y 

en inglés como 
lengua extranjera.

Practica una vida 
activa y saludable.

Indaga y comprende 
el mundo natural y 
artificial utilizando 

conocimientos 
científicos en diálogo 
con saberes locales.

Aprecia manifestaciones 
artístico-culturales y crea 

proyectos de arte.

Aprovecha 
responsablemente 

las tecnologías.

Perfil de
egreso

Primaria

Colección de poesías y canciones - 2° 

El 10 de diciembre de 1948, la Asamblea General de las Naciones Unidas aprobó y proclamó
la Declaración Universal de Derechos Humanos, cuyos artículos figuran a continuación:

“DISTRIBUIDO GRATUITAMENTE POR EL MINISTERIO DE EDUCACIÓN
PROHIBIDA SU VENTA”

SÍMBOLOS DE LA PATRIA

Declaración Universal de los Derechos Humanos

M
at

sé
sPoesia matsesënabëd 

cuëdënte

PERÚ Ministerio
de Educación

CORO
Somos libres, seámoslo siempre
y antes niegue sus luces el Sol,
que faltemos al voto solemne
que la Patria al Eterno elevó.

HIMNO NACIONAL ESCUDO NACIONALBANDERA NACIONAL

